
139

A noî, che a Oieda tanto e tûtti a reo

Applaudissan pe questo, a pä ûña foa:

Ma non solo a-ô Selvaggio a paiva ûn veo

Incredibile miäco a so demôa,

Ma n’ëa sorpreiso ô mæximo Europeo;

Perchè l’arte ginnastica in allôa

Sorprendenti exercizii e strani exempi

A non aveiva, comme a-i nostri tempi.

Zappata a-ô vedde da coscì distinte

Persoñe a Oieda aveî regalli e onô,

E a lê frattanto non toccâghe ninte,

O sente ûn pö d’invidia e ô g’ha ô brûxô:

Ghe pä, che i cappi non aviæn respinte

E so preteise e ô se presenta a lô:

E mi asci, ô dixe in aia rispettosa,

Me parriæ d’aveî bon a quarche cosa!

E ô segue a dî, che forse, comme lê,

Nè Oieda o ûn atro ô saiva stæto bon

A cazze de tant’âto e restâ in pê!...

De questa so sciortia e da so raxon

Rieivan sorpreisi indigeni e foestê;

Pù pe uña çerta commiserazion

E cortexia gh’ëa dæto ûn papagallo

Da portâlo ä so amanza pe regallo.

I banditoî frattanto pe-ô segondo

Zêugo annunziavan ûña corsa nêuva,

Non ciù in tæra, ma a-ô nêuo ne-ô mâ profondo:

Concôran a dozzeñe a quella prêuva

E zovene e i garzoin do nêuvo mondo;

Ma nisciûn di Europei fra lô se trêuva;

Perchè a provâse a-ô nêuo n’ëan coscì nesci

Co-i Selvaggi che nûavan comme pesci.

